
Formáli 

Ritgerð þessi, sem skrifuð er við Háskóla Íslands, er 12 ECTS eininga BA ritgerð í 

hagfræði.  Vil ég þakka Gylfa Zoëga leiðbeinanda mínum við hagfræðideild fyrir 

áhugasemi og einstaklega góða leiðsögn. Ég vil einnig þakka Þóreyju Rósu Einarsdóttur 

og Önundi Páli Ragnarssyni fyrir gagnlegar ábendingar. Hann Þorgils Jónsson mágur 

minn hlýtur sérstakar þakkir fyrir yfirlestur ritgerðarinnar auk mikillar hjálpsemi í 

gegnum skólagöngu mína í gegnum tíðina. Að lokum vil ég þakka fjölskyldu minni fyrir 

stuðning við gerð ritgerðarinnar sem og í náminu öllu. 

Útdráttur 

Þegar íslenska efnahagskerfið riðaði til falls í hruninu árið 2008 urðu áhrifin ekki síst á 

atvinnulíf og vinnumarkaðinn. Til að bregðast við stórauknu atvinnuleysi var gripið til 

margháttaðra aðgerða til að stemma stigum við neyðinni sem blasti við. Þar komu saman 

stjórnvöld, sveitarfélög og aðilar vinnumarkaðarins í viðleitni til að viðspyrnu gegn 

langtímaáhrifum á atvinnuleysi hérlendis.  

Í þessari ritgerð eru nokkur af helstu vinnumarkaðsaðgerðunum reifaðar og bornar 

saman við þekktar keningar og hugtök úr vinnumarkaðshagfræði.  

Niðurstaðan er sú að þar sé margs konar samræmi að finna og að aðgerðinar hafi skilað 

sér að mörgu leyti í því að atvinnuleysi varð ekki eins mikið eða langvinnt og það hefði 

getað orðið. 

1  Inngangur 

Atvinnuleysi á Íslandi var mjög hátt í sögulegu samhengi á árunum 2009 til 2013. 

Atvinnuleysi hefur að jafnaði verið lítið og stöðugt frá árinu 1950. Atvinnuleysi hefur þrátt 

fyrir þetta aukist á nokkrum tímabilum og í því sambandi má helst nefna árin 1967-1969 

þegar síldarkreppan stóð yfir en á því tímabili fór atvinnuleysið þrátt fyrir það ekki yfir 3% 

á landsvísu en á tímabilinu 1992-1998 fór atvinnuleysið yfir 3% og aftur á árunum 2009-

2014 (Jónsson & Magnússon, Vinnumálastofnun, e.d-a). 

Fjármálaáfall haustsins 2008 og þær efnahagsþrengingar sem fylgdu í kjölfarið hafa 

haft áhrif á marga þætti atvinnulífsins. Atvinnuleysi jókst frá því að hafa verið undir 2% á 

árunum 2006 til 2008  í allt að 9,29% þegar það fór hæst í mars 2010 (VMST e.d.-b). 

Suðurnes hafa skorið sig úr í samanburði við aðra landshluta, en þar náði atvinnuleysi 

hámarki í 14,5% í febrúar og mars 2011. Mikill árangur virðist þó hafa náðst í baráttunni 

við atvinnuleysið og hefur það smátt og smátt nálgast landsmeðaltal. Í júní 2015 var 

atvinnuleysi á Suðurnesjum komið niður í 3,1%  á sama tíma og landsmeðaltalið sem var 

2,6% (VMST e.d.-b ,Velferðarráðaneytið, 2013). 

Vandi Suðurnesja er í raun tvíþættur. Hrunið bættist ofan á erfiðar aðstæður sem 

sköpuðust við brotthvarf varnarliðs Bandaríkjahers árið 2006. Við þau tímamót misstu 

hundruð manna vinnu sína. Vegna þessa eru Suðurnes sérstaklega áhugavert 

atvinnusvæði til að skoða, með tilliti til aðgerða hins opinbera á vinnumarkaði í síðustu 

efnahagskreppu. 

Í kjölfar aukins atvinnuleysis hefur verið farið í víðtækar vinnumarkaðsaðgerðir af ýmsu 

tagi. Vinnumálastofnun hefur verið með flestar aðgerðirnar á sinni könnu en einnig hafa 

sveitarfélög og verkalýðsfélög tekið þátt í framkvæmd þeirra. Stærstu aðgerðinar sem 

farið hefur verið í nefnast Liðsstyrkur og Vinnandi Vegur þær hafa gert fyrirtækjum kleift, 

að ákveðnum skilyrðum uppfylltum, að ráða inn starfsmann og fá mótframlag frá 

Vinnumálastofnun með honum í starfið í allt að 12 mánuði (VMST, e.d.-c). Í nóvember 

2008 voru gerðar tímabundnar breytingar á lögum um atvinnuleysistryggingar. 

Breytingarnar fólu í sér rýmkaðar heimildir til að greiða atvinnuleysisbætur á móti skertu 

starfshlutfalli, svokallaðar hlutabætur. Ennfremur var gerð sú breyting að sjálfstætt 

starfandi einstaklingar gátu fengið atvinnuleysisbætur á grundvelli samdráttar í rekstri. 

Markmiðið með lagasetningunni var að fleiri gætu haldið störfum en ella og að sem flestir 

héldust virkir á vinnumarkaði (Alþýðusamband Íslands, 2013, Minnisblað, 2008).  

Verulegum fjármunum hefur verið varið í aðgerðirnar bæði af hálfu 

Atvinnuleysistryggingasjóðs og sveitarfélaganna í landinu. Á árunum 2009 til 2013 var til 

að mynda varið alls fjórum milljörðum króna úr Atvinnuleysistryggingasjóði vegna 

aðgerða til að sporna gegn auknu atvinnuleysi (Félags- og húsnæðismálaráðherra, 2013). 

Markmið þessarar ritgerðar er varpa ljósi á þær vinnumarkaðsaðgerðir sem ráðist 

hefur verið í á umliðnum árum ásamt fræðilegri umfjöllun um þau áhrif sem þær geta 

haft, meðal annars á atvinnuþátttöku, atvinnuleysisstig og eflingu mannauðs og 

varðveislu þekkingar bæði á landsvísu og því atvinnusvæði sem til skoðunar er ásamt 

ýmsum öðrum áhrifum sem þær hafa á vinnumarkaðinn. Í ljósi þess hversu 

kostnaðarsamar og umfangsmiklar vinnumarkaðsaðgerðirnar hafa verið á undanförnum 

árum, er vert að fjalla um þær í því augnamiði að leiða í ljós hvers þarf að gæta  svo þær 

skili sem mestum árangri. Vegna sérstaklega bágs atvinnuástands á Suðurnesjum verður 

áherslan á atvinnuástandið á því svæði ásamt þeim vinnumarkaðsaðgerðum og úrræðum 

sem beitt hefur verið þar. 

Í hinni fræðilegu umfjöllun verður meðal annars stuðst við innherja-útherjakenningu 

Lindbecks og Snowers til þess að skoða hvaða áhrif mismunandi útfærslur á 

vinnumarkaðsaðgerðum hafa á stöðu innherja og útherja á vinnumarkaði, til dæmis á 

samkeppnisaðstöðu og vinnufærni. Sú kenning skýrir vel áhrif uppsveiflu og samdráttar á 

hegðun atvinnurekanda í mannauðsmálum, hvenær ráðið er og hvenær rekið og hvað býr 

þar að baki. Þess vegna kemur sú kenning að góðum notum fyrir umfjöllunarefni þessarar 

ritgerðar. Auk þess mun ég nýta mér mannauðskenningu Beckers, pörunarlíkanið og 

hugtakið heldni á vinnumarkaði. 

Með allt ofantalið til hliðsjónar verður leitast við að svara spurningunum: „Hvaða 

vinnumarkaðsúrræðum var beitt á landsvísu eftir hrun og hvernig þau samrýmast helstu 

kenningum og hugtökum í vinnumarkaðshagfræði?“ 

2 Skilgreiningar á helstu hugtökum vinnumarkaðarins 

Atvinnumissir er eitt mesta efnahagslega áfall sem manneskja getur orðið fyrir í lífinu. 

Fólk treystir meðal annars á launatekjur sínar til að viðhalda lifnaðarháttum sínum, ásamt 

því að vera áfram virkir þáttakendur í samfélaginu.  Í þessum kafla er farið yfir helstu 

hugtök sem tengjast vinnumarkaðnum. 

2.1 Heldni 

Hugtakið heldni (e. hysteresis) var fyrst skilgreint af skoska eðlis- og verkfræðingnum Sir 

James Alfred Ewing. Innan hagfræði er hugtakið notað til að útskýra til að mynda þegar 

fólk lendir í þrálátu atvinnuleysi og eftir því sem atvinnuleysið stendur lengur yfir verður 

tregbundnara fyrir fólk að koma sér aftur út á vinnumarkaðinn (Investopedia, e.d.). 

2.2 Atvinnuþáttaka 

Þjóðfélagið samanstendur starfandi einstaklingum, atvinnulausum og utan 

vinnumarkaðar. Þeir sem eru á aldrinum 16 til 74 ára teljast hluti af vinnuaflinu, en 

vinnuafl er skilgreint sem sá hluti þegnanna sem teljast vinnufærir bæði þeir sem eru 

starfandi og atvinnulausir.  

 

Mynd 1:Atvinnuþáttökuhlutfall innan ríkja OECD 

Heimild: OECD 

Atvinnuþáttaka er skilgreind sem hlutfall þeirra sem eru starfanda á vinnumarkaði og 

atvinnulausra af þeim sem teljast hluti af vinnuaflinu á hverjum tíma. Til þess að 

sundurgreina með betri hætti þá hópa sem teljast hluti af vinnumarkaðnum þarf einnig 

að taka með inn í reikninginn þá hópa sem teljast alveg vera á mörkum atvinnuleysis. 

Þegar nánar er skoðað er hægt að sundargreina þessa hópa í til dæmis í þá sem teljast 

vinnulitlir (e. Underemployed part time) en það eru þeir sem eru í hlutastarfi en vilja 

vinna meira. Síðan verður að líta til tveggja annara hópa það eru hinsvegar þeir sem 

teljast utan vinnumarkaðarins sem eru hvorki taldir til atvinnulausra samkvæmt 

skilgreiningu Hagstofunar eða Vinnumálastofnunar.  Þessir tveir hópar eru annarsvegar 

fólk sem er í atvinnuleit en getur ekki hafið störf innan tveggja vikna og hinsvegar fólk 

sem er tilbúið að vinna ef þeim gefst tækifæri til þess (Hagstofa Íslands, 2015). 

2.3 Mælingar á atvinnuleysi 

Þegar atvinnuleysi er borið saman á milli tímabila og landssvæða eða atvinnusvæða er 

gagnlegt að athuga hvort sömu aðferðum er beitt við mælingar. Hér á landi er atvinnuleysi 

mælt af tveimur stofnunum, Hagstofu Íslands og Vinnumálastofnun, en þær mismunandi 

aðferðum til að mæla það út. 

Þegar rætt er um atvinnuleysi í daglegu tali er oftast átt við hið skráða atvinnuleysi. 

Skráð atvinnuleysi innifelur þá sem eru á skrá sem bótaþegar hjá Vinnumálastofnun. Hins 

vegar notast Hagstofa Íslands við alþjóðlega skilgreiningu og framkvæma úrtakskönnun 

þar sem svarendur þurfa að uppfylla ákveðin skilyrði til að teljast atvinnulausir. (Guðný 

Björk Eydal, Tómas B. Bjarnason, 2012). 

Frá árinu 1991 hefur Hagstofan framkvæmt vinnumarkaðskönnun í samræmi við staðla 

Alþjóðavinnumálastofnunarinnar og var hún gerð tvisar á ári allt þar til í ársbyrjun 2003 

hefur hún einnig framkvæmd fyrir hvern og einn ársfjórðung. Sú aðferð er hluti af 

vinnumarkaðsrannsókn hagstofu Evrópusambandsins, Eurostat og er gerð samkvæmt 

alþjóðlegum stöðlum. Hún er því samanburðarhæf við þær vinnumarkaðsrannsóknir sem 

eru framkvæmdar í öðrum löndum evrópska efnahagssvæðisins (EES) og víðar (Hagstofa 

Íslands.(e.d-a). 

Vinnumarkaðskönnun Hagstofunnar er framkvæmd með úrtaki af handahófi úr 

þjóðskrá meðal fólks á aldrinum 16-74 ára. Þeir sem teljast atvinnulausir í 

vinnumarkaðskönnun Hagstofunnar eru þeir sem: (Hagstofa Íslands.(e.d-a). 

a) Voru án atvinnu í viðmiðunarvikunni, þ.e. höfðu hvorki atvinnu né voru í 

vinnu (í eina klukkustund eða lengur) sem launþegi eða sjálfstætt 

starfandi;  

b) Voru tiltækir í vinnu, þ.e. voru tilbúnir að taka launaða vinnu eða sem 

sjálfstætt starfandi einstaklingar áður en vikunum tveimur, sem komu í 

kjölfar viðmunarvikunnar, lauk; 

c) Leituðu sér að vinnu, þ.e. höfðu gert sérstakar ráðstafanir á því því 

fjögurra vikna tímabili, sem lauk með viðmiðunarvikunni, til að leita sér 

að launaðri vinnu eða sem sjálfstætt starfandi einstaklingar eða sem 

fundu starf sem hefja átti síðar, þ.e. innan þriggja mánaða í mesta lagi. 

Vinnumálastofnun hefur haft þann háttinn á að skráð atvinnuleysi er mælt út frá fjölda 

atvinnuleysisdaga hjá þeim eru á skrá hjá stofnuninni. Sá fjöldi er síðan umreiknaður í 

meðalfjölda einstaklinga, þar sem allir dagar eru taldir með fyrir utan laugardag og 

sunnudag. Notast er við spá um vöxt mannafla  ásamt vinnumarkaðskönnun sem gerð er 

af Hagstofu Íslands með tilliti til áætlaðrar atvinnuþátttöku og árstíðarsveiflu í henni. 

(Hagstofa Íslands.(e.d-a).  

Vegna þess að mismunandi aðferðum er beitt við mælingarnar verða lokaniðurstöður 

mælinganna óhjákvæmilega ólíkar. Sem dæmi má nefna að námsmenn í fullu námi sem 

leita sér að vinnu á meðan á náminu stendur eru taldir sem atvinnulausir hjá Hagstofunni, 

á meðan þeir komast ekki á skrá hjá Vinnumálastofnun og eru þar af leiðandi ekki inni í 

mælingum sem hluti af þeim sem eru atvinnulausir.  

Vegna þess hefur verið munur á atvinnuleysishlutfallinu hjá Vinnumálastofnun og í 

vinnumarkaðskönnun Hagstofunnar. Munurinn á hlutfallinu hefur verið á bilinu 0,1 til 1,6 

prósentur en þó ekki alltaf í sömu átt. 

 

Mynd 2: Skráð og kannað atvinnuleysi 

Heimild: Vinnumálastofnun, e.d.-a og Hagstofa Íslands, e.d.-b. 

0%

2%

4%

6%

8%

10%

1999 2000 2001 2002 2003 2004 2005 2006 2007 2008 2009 2010 2011 2012 2013 2014

Kannað Skráð



 

14 

3 Kenningar 

Vinnumarkaðurinn einkennist af flæði fólks úr einu ástandi í annað. Gott dæmi um þetta 

er þegar einstaklingur fer frá því að vera óvirkur á vinnumarkaðnum í að vera virkur, frá 

því að vera atvinnulaus í að hafa atvinnu. Þar sem mikill félagslegur kostnaður hlýst af 

atvinnuleysi þarf engan að undra að flæðið frá atvinnuleysi til atvinnu er veigamikið 

rannsóknarefni innan vinnumarkaðshagfræði. Til þess að skýra hvernig og hvers vegna 

vinnuafl flæðir úr einu ástandi í annað eins og að framan er lýst getur verið gagnlegt að 

skoða hvaða áhrifaþættir eru að baki. 

3.1 Pörunarlíkan 

Heppilegur upphafspunktur slíkrar greiningar er hið svokallaða pörunarlíkan, eins og því 

er lýst í Laing (2011), sem lýsa má með eftirfarandi jöfnu: 

𝑀 = 𝑚0𝑀𝑈(𝑈, 𝑉)      (1) 

Jafna (1) lýsir pörunarfalli sem ákvarðar flæði fólks inn og út af vinnumarkaði. M táknar 

fjölda para sem myndast, V táknar fjölda lausra starfa og U táknar fjölda atvinnulausra í 

virkri atvinnuleit. Loks lýsir mo hversu góð upplýsingamiðlunin er á vinnumarkaðanum á 

milli þeirra sem leita að starfskrafti og þeirra sem leita að starfi. Pörunarfallið lýsir í raun 

ríkjandi aðstæðum í kringum það ferli fyrir atvinnuleitendur að leita sér að starfi og 

atvinnurekendur að finna sér starfskraft. Vinnuveitendur eyða oft á tíðum töluverðum 

tíma og fjármunum við leit af starfskrafti. Pörun á vinnumarkaðnum er skilgreind sem 

skilvirk þegar atvinnuleitandi og atvinnurekandi þurfa ekki að kosta miklu til leitarinnar. 

Líkurnar á því að hver atvinnulaus einstaklingur finni starf eru  og líkurnar á því að 

fyrirtæki takist að fylla starf eru . Í líkaninu er fjöldi fólks með atvinnu E og líkurnar á að 

þeir sem hafa atvinnu missi hana eru táknaðar með δ. Heildarvinnuaflið er ennfremur 

táknað með L og því er hægt að skrifa jöfnu sem lýsir fjölda atvinnulausra:  

𝑈 = 𝐿 − 𝐸      (2) 

Fjöldi atvinnulausra á vinnumarkaðnum nemur því heildarfjölda þeirra sem eru á 

vinnumarkaðnum að frádregnum þeim sem hafa atvinnu. α táknar hlutfall þeirra sem fara 

í og úr vinnu á hverjum tíma. Jafnvægi á vinnumarkaði er þegar flæði er jafnt í og úr 

atvinnu. Hægt er að tákna það með jöfnu sem er: 

𝜇𝛼𝑢 = 𝛿𝐸      (3) 

Út frá jöfnum (1)-(3) má rita aðra jöfnu: 

𝑚0𝑀𝑈(𝑈, 𝑉) = 𝛿𝐸 ≡ 𝛿(𝐿 − 𝑈)    (4) 

Á vinnumarkaði felst kostnaður í því fyrir fyrirtæki að skapa laus störf á vinnumarkaði. Í 

raun ákveða þau fjölda lausra starfa hverju sinni út frá kostnaði sínum. Útvíkka má líkanið 

og tákna y fyrir tekjur af framleiðslu, w fyrir laun , ko fyrir kostnað við að skapa nýja lausa 

stöðu, r fyrir raunvexti og að lokum táknar β kostnað fyrirtækisins að ráða í laust starf. Því 

má skilgreina hagnaðarfall fyrirtækis af nýrri lausri stöðu með eftirfarandi hætti: 

𝛱(𝑦 − 𝑤, 𝑟, 𝛿, 𝛽)     (5) 

Í raun má því segja að fyrirtæki séu, innan líkansins, skilgreind út frá ráðningarsamningum. 

Hagnaður af slíkum samningum er vaxandi fall af tekjum eftir launagreiðslur, y-w, en 

minnkandi fall af öðrum breytum, þ.e. r, δ og β. Þar sem r táknar raunvexti á markaði 

eykst virði fyrirtækisins ef að raunvextir lækka þar sem núvirtur framtíðarhagnaður þess 

eykst. Raunvextir eru nafnvextir umfram verðbólgu. Lægri δ táknar að lægra hlutfall 

starfsmanna fyrirtækisins missir vinnuna á hverjum tíma, m.ö.o. að starfsmannavelta 

verður minni. Augljóst hagræði er af því fyrir fyrirtækið, sem þarf þá síður að standa 

straum af kostnaði við leit að nýjum starfskrafti. Hærri β er jákvæð fyrir virði fyrirtækisins 

þar sem að það þarf að eyða minni fjármunum í að leita að nýjum starfsmönnum. Ef ko 

táknar kostnaðinn við að búa til nýtt starf er augljóst að fyrirtæki búa einungis til ný störf 

ef ábatinn af því er meiri en kostnaðurinn, þ.e. ef eftirfarandi ójafna gildir: 

𝛱 > 𝑘0      (6) 

Því ríki jafnvægi á vinnumarkaði þegar 

𝛱(𝑦 − 𝑤, 𝑟, 𝛿, 𝛽) = 𝑘0     (7) 

 

Jafna 7 lýsir jafnvægi á vinnumarkaði og hinum ýmsu breytum geta haft áhrif á 

ákvarðanatöku fyrirtækja við ráðningu nýrra starfsmanna. Jafnan er í raun lýsandi fyrir þá 

þætti sem spila saman í kostnaðarþætti fyrirtækja við ráðningu nýs starfsfólks. 

3.2 Mannauðskenningin 

Þegar rætt er um fjárfestingu í daglegu tali er oftast átt við fjárfestingu í íbúðarhúsnæði 

eða í verðbréfum, en hér verður talað um fjárfestingu í mannauði. Mannauður er ein 

mikilvægasta auðlind hverrar þjóðar og skiptir miklu máli hvernig fjárfestingu í mannauði 

er háttað. Í daglegu tali er fjárfesting í menntun almennt talin til fjárfestingar í mannauði 

en mannauður myndast einnig með ýmsum öðrum hætti. Fjárfesting í mannauði getur 

einnig falist í starfsþjálfun, söfnun upplýsinga um vinnumarkaðinn og fjárfestingu í bættri 

heilsu, svo sem með inntöku vítamína (Becker, 1962, bls 9). 

Í kenningu Becker kemur fram að sá tími sem fólk ver í að afla sér mannauðs minnki 

með aldrinum og tiltekur hann tvær meginorsakir fyrir því. Sú fyrri er að því lengra sem 

líður á lífaldurinn því færri vinnuár á maður eftir og þar með minnka núvirtar 

framtíðartekjur einstaklingsins. Með þessu á hann við að kostnaður einstaklings við að 

fara í nám er ekki eingöngu fólginn í kostnaði hans við skólagjöld og bókakaup heldur 

einnig hinn óbeini kostnaður sem felst í skólagöngu sem er tími sem tekur að mennta sig. 

Seinni ástæðan sem hann tiltekur er sú að fórnarkostnaðurinn eykst yfirleitt þegar kemur 

fram á miðjan aldur vegna þess að þá ná tekjur fólks hámarki. Samkvæmt Becker fara laun 

vaxandi þar til einstaklingur hefur náð 45 - 60 ára aldri og síðan fara þau aftur lækkandi. 

Hægt er að draga þá ályktun af þessu að fjárfesting í mannauði á manns efri árum er ekki 

eins hagkvæm og á yngri árum ef litið er til væntra tekna að námi loknu. Þar af leiðir að 

sókn í nám ætti að minnka eftir því sem líður á ævina. Fólk leggur tíma og fé í menntun í 

von um að ábatinn af menntuninni verði meiri en fórnarkostnaðurinn við að afla hennar 

(Becker, 1975, bls 60). 

Þetta er ein ástæða þess að fyrirtæki eru tilbúin til að umbuna menntuðum 

einstaklingum með hærri launum, ásamt því að menntaðir einstaklingar eru framleiðnari 

en þeir ófaglærðu. Þetta á einkar vel við þegar einstaklingur hefur sérþekkingu sem nýtist 

fyrirtækinu. (Becker, 1962, bls 22) 

Becker kynnti einnig til sögunnar aðgreiningu á milli sértæks og almenns mannauðs. 

Sértæk þekking er sú þekking sem einstaklingur getur ekki notast við á hinum almenna 

vinnumarkaði. Sem dæmi má nefna þjálfun til vinnu við ker í kerskálum álvera, sem ekki 

gagnast á mörgum öðrum vinnustöðum. Almenn þjálfun er hins vegar sú þjálfun sem 

eykur framleiðni vinnuafls hjá öllum atvinnurekendum. Dæmi um almenna þekkingu 

getur verið t.d. almenn tölvukunnátta. Atvinnurekendur eru oft á tíðum ekki reiðubúnir 

að leggja í kostnað til þess að auka almenna þekkingu starfsfólks vegna hættu á að þeir 

séu að greiða fyrir þjálfun sem launamenn geta auðveldlega tekið með sér til annara 

fyrirtækja, eða nýtt sér til þess að fá störf hjá öðrum fyrirtækjum. Þetta er ein meginorsök 

þess að fyrirtæki séu skyldug að borga í sjóði m.a. hjá verkalýðsfélögum til að koma í veg 

fyrir þennan markaðsbrest. 

3.3 Innherja- og útherjakenningin 

Innherja- og útherjakenningin, sem kennd er við þá Dennis Snower og Assar Lindbeck 

skoðar hegðun aðila á vinnumarkaðnum þar sem sumir þáttakendur eru í betri aðstöðu 

en aðrir (Lindbeck og Snower, 1988). Innherjar á vinnumarkaði eru núverandi starfsmenn 

fyrirtækja á meðan útherjar eru þeir sem eru nýráðnir eða eru utan vinnumarkaðarins. 

Þeir sem eru nýráðnir hafa minni framleiðni og þekkingu heldur en innherjar. Þar af 

leiðandi er samningsstaða þeirra veik og áhrif þeirra á laun lítil. 

Ástæða þess að innherjar eru í betri aðstöðu en útherjar er sú að staða þeirra er varin 

á margvíslegan hátt. Innherjar eru í betri aðstöðu en útherjar meðal annars vegna þess 

að leit að ráðningu í starf kostar auglýsingar, gerð nýrra ráðningarsamninga og 

hæfnisprófa til að finna réttan aðila í starfið. Sem fyrr segir hafa nýráðnir minni framleiðni 

en innherjar. Því tekur tímabil þjálfunar við hjá þeim og á því tímabili myndast 

þjálfunarkostnaður. Að lokum hlýst beinn kostnaður af uppsögn innherja. 

Innherjar vinna saman og áreita nýliða, sem veldur því að framleiðni nýliðanna minnkar 

og framleiðnibilið á milli hópanna víkkar. Þetta veldur minni starfsánægju nýliða, vegna 

óþæginda sem innherjarnir valda þeim. Þar af leiðandi lækkar virði vinnuframlags þeirra. 

Af þessum ástæðum getur verið hægara sagt en gert fyrir útherja að brjóta sér leið inn á 

vinnumarkaðinn (Lindbeck og Snower, 1988, bls 2-3 og bls 30) 

Einnig minnast Snower og Lindbeck á þann mikla félagslega aðstöðumun sem getur 

skapast á milli út- og innherja. Hann birtist í því að útherjar eru á framfæri hins opinbera 

eða foreldra, sem getur valdið því að þeir lendi utan tengslanets samfélagsins. Útherjarnir 

búa oft í verri hverfum með lakari skólum, sem eykur enn á samfélagslega útskúfun þeirra 

(Lindbeck og Snower, 1988, bls 30 til 32). 

3.4 Áhrif á heldni 

Þegar ástæður fyrir heldni í atvinnuleysi eru skoðar er yfirleitt vísað í þrjár kenningar 

kenninguna um fjármagnsstofn (e. physical capital), mannauð (e. human capital) ásamt 

kenningunni um inn- og útherja á vinnumarkaði. Þessar kenningar eru yfirleitt skoðar í 

samhengi til þess að útskýra hvers vegna efnahagsskellir valda langvarandi áhrifum á 

atvinnuleysisstig (Summers og Blanchard, 1986, bls 26). 

 Samkvæmt kenningunni um fjármagnsstofninn (e. physical capital) verður 

tímabundinn samdráttur í fjármagnsstofninum á meðan kreppuástand ríkir í hagkerfum, 

sem gerir það að verkum að vinnuaflseftirspurnarkúrfan hliðrast inn á við. Það gerist 

vegna þess að með minnkandi fjármagnsstofni minnkar jaðarframleiðni vinnuafls einnig. 

Því verður eftirspurt magn vinnuafls minna. (Summers og Blanchard,1986, bls 27) 

Mannauðskenningin (e. human capital theory) fjallar um það að þeir sem eru 

atvinnulausir fá ekki tækifæri til þess að viðhalda og auka við færni sína vinnumarkaði líkt 

og þeir sem eru í vinnu. Þetta á mjög vel við þann hóp sem glímir við langvarandi 

atvinnuleysi, en sá hópur missir oft tengslin við vinnumarkaðinn sem veldur því að þeir 

verja minni tíma og orku í atvinnuleit. (Summers og Blanchard, 1986, bls 40) 

Þetta gerist oft á tíðum þegar fólk gefur upp vonina um að fá starf. Þegar líður á 

atvinnuleysistímabilið getur þetta valdið því að smá saman dregur úr færni og getu þess 

til að takast á við þau störf sem í boði eru á vinnumarkaðnum. Það sem getur einnig komið 

fyrir þann hóp sem lendir í langvarandi atvinnuleysi er að fyrirtækin telji hópinn hafa 

minni mannauð og verða því tregari til að ráða þá sem hafa glímt við langtímaatvinnuleysi. 

Í umhverfi þar sem mikið atvinnuleysi ríkir getur orðið erfitt fyrir áreiðanlega og færa 

einstaklinga að halda í þau störf sem þeir gegna og fá framgang í starfi. Saman getur þetta 

leitt til þess að þeim sem glíma við langtímaatvinnuleysi er hættara við festast í viðjum 

atvinnuleysis sem getur valdið því að náttúrulegt atvinnuleysi eykst (Summers og 

Blanchard, 1986 bls 26) 

Að lokum er það kenningin um innherja og útherja á vinnumarkaði (e. insider-outsider 

theory) sem þegar hefur verið reifuð hér að ofan. Þegar að kreppir fækkar innherjum en 

þeir sem verða eftir verða oft á tíðum kröfuharðari þegar kemur að því að semja um laun 

þegar kreppunni linnir vegna þess að framleiðni þeirra er hærri. Ef þeir sem sagt er upp 

tapa um leið öllum réttindum sínum verður ríkjandi atvinnustig viðvarandi, óháð því 

hversu hátt það er (Summers og Blanchard, 1986, bls 26) 

3.5 Phillips-kúrvan 

Á hverjum tíma og í hverju landi er yfirleitt eitt af aðalmarkmiðum hverrar ríkisstjórnar að 

reyna að hátta efnahagsmálum með þeim hætti að atvinnuleysi haldist lítið og stöðugt. 

Árið 1958 setti nýsjálenski hagfræðingurinn William Phillips fram kenninguna um það 

sem síðar var kallað Phillipskúrfan. Hún varð til þegar Phillips setti inn punkta á flæðirit af 

verðbólgu- og atvinnuleysistölum á árunum 1861-1957 fyrir Bretland og í ljós kom að það 

var neikvæð fylgni á milli verðbólgu og atvinnuleysis (Phillips, A.W, bls 283-299). 

Tveimur árum síðar endurtóku tveir aðrir hagfræðingar leikinn, þeir Paul Samuelson 

og Robert Solow, en í þetta skipti notuðust þeir við gögn frá Bandaríkjunum á tímabilinu 

1900 til 1960. Niðurstöðurnar frá þeim voru álíka og hjá Phillips fyrir utan tímabilið 1931-

1939 þegar kreppan mikla stóð yfir (Sloan.P, Latreill.P og O‘leary.N, bls. 214). 

Samkvæmt þessu virtist Phillips kúrfan gefa stjórnvöldum fórnarval (e. trade off) á milli 

atvinnustigs og verðbólgu. Samkvæmt Phillips-kúrvunni þurftu stjórnvöld nauðsynlega að 

velja hvort þau vildu hafa háa verðbólgu og lítið atvinnuleysi eða lága verðbólgu og mikið 

atvinnuleysi. Á þessum tíma snerist umræðan um það hvar á kúrfunni væri best að vera. 

Seint á sjöunda áratugnum þegar Phillips-kúrfan almennt stóðst miðað við gögnin þá 

gagnrýndu þeir Milton Friedman og Edmund S. Phelps, hvort kenningin væri byggð á 

nægilega sterkum grunni. Þeirra rök voru að fórnarvalið ætti einungis við ef 

verðbólguvæntingar væru kerfisbundið frábrugðnar raunverulegri verðbólgu. Þetta gæti 

gengið í kannski nokkur skipti en það væri ekki endalaust hægt að plata því 

verðbólguvæntingarnar myndu fara upp á endanum. Að lokum kom á daginn að þeir 

höfðu rétt fyrir sér, Phillips-kúrfan fékk óorð á sig á áttunda áratugnum þegar sambandið 

brotnaði niður og bæði atvinnuleysi og verðbólga jukust á sama tíma (Sloan.P, Latreill.P 

og O‘leary.N, bls. 338-339). 

Mynd 3: Phillips kúrfa 

Phillips vildi meina að það væri full atvinnuþáttaka í þjóðfélaginu ef 3% af vinnuaflinu 

væru án vinnu. Hann útskýrði þetta með þeim hætti að það væri óraunhæft að ætlast til 

þess að það væri 0% atvinnuleysi í þjóðfélaginu vegna þess að alltaf væri til staðar 

kerfislægt atvinnuleysi (e. structural unemployment) sem og leitaratvinnuleysi 

(e.frictional unemployment). Leitaratvinnuleysi (e. frictional unemployment) er það 

atvinnuleysi sem stafar af því að fólk er að leita sér að vinnu. (Sloan.P, Latreill.P og 

O‘leary.N, bls. 338-340). 

Margar orsakir geta verið fyrir þessu atvinnuleysi. Sem dæmi má nefna þann tíma sem 

það tekur fyrir fólk að leita sér að vinnu eftir að það útskrifast úr skóla.  Leitaratvinnuleysi 

verður alltaf til staðar þar sem upplýsingar á ófullkomnum vinnumarkaði eru ekki 

samhverfar á milli vinnuaflsins og vinnuveitenda. Kerfislægt atvinnuleysi er þegar að 

misræmi er á milli þarfar vinnumarkaðarins og vinnuaflsins sem er í boði, þetta getur 

stafað af ýmist mismunandi menntun, kunnáttu eða staðsetningu. 

3.6 Náttúrulegt atvinnuleysi 

Náttúrulegt atvinnuleysi (e. natural unemployment) er skilgreint sem það atvinnuleysi 

sem er til staðar þegar verðbólga er stöðug yfir tíma. Þegar atvinnuleysi fer upp fyrir hið 

náttúrulega stig veldur það því að verðbólgan hjaðnar, þegar atvinnuleysi er hinsvegar 

undir náttúrulegu stigi atvinnuleysis stigi eykst verðbólgan (Blanchard, O. , Amighini, A. 

Og Giavazzi, F). Kenningin um hið náttúrulega atvinnuleysi er rakin til skrifa (Friedmans 

og Phelps 1968). 

Allt fram að þjóðarsáttinni sem gerð var hér á landi árið 1990 reyndu ráðamenn að 

halda uppi sem næst fullri atvinnu með gengisfellingum. Segja má sem svo að verðbólgan 

hafi verið sáttasemjari á vinnumarkaðnum, þegar mikill spenna var á vinnumarkaði voru 

uppá háar kröfur frá launþegum um launahækkanir sem voru samþykktar í krónum talið 

síðan var gengið fellt svo að atvinnurekendur ættu efni á hækkunum (Hagfræðistofnun 

Háskóla Íslands (2007), bls 17). 

4 Atvinnuþróun á Suðurnesjum 

Fiskveiðar og -vinnsla voru lengi vel helstu atvinnuvegirnir á Suðurnesjum. Með komu 

varnarliðs Bandaríkjamanna í seinni heimsstyrjöldinni myndaðist ný stoð í atvinnulífi 

Suðurnesja. Frá þeim tíma voru stoðirnar tvær, sjávarútvegurinn og þjónustan við 

varnarliðið. Eftir að varnarliðið settist hér á landi fluttist mikið vinnuafl á Suðurnes vegna 

þess að vinnuaðstaða þar var mjög ólík því sem fólk átti að venjast á íslenskum 

vinnumarkaði á þeim tíma. Fólki leið almennt betur og  vinnutíminn var styttri en á öðrum 

vinnustöðum á landinu á þeim tíma (Kristján G. Gunnarsson, munnleg heimild, 

15.mars.2015)  

Allt frá árinu 2002 hefur atvinnuleysi á Suðurnesjum verið fyrir ofan landsmeðaltal. 

Samdrátturinn hjá herstöðinni kringum aldamótin og allt til lokunnar hennar árið 2006 

setti þar verulegt strik í reikninginn vegna viðvarandi uppsagna. Við lokun herstöðvarinnar 

á Miðnesheiði misstu 552 Íslendingar vinnuna þar af voru tæplega 400 þeirra frá 

Suðurnesjum (Samband sveitarfélaga á Suðurnesjum og Vinnumálastofnun 2007). 

Við brotthvarf varnarliðsins losnaði um 900 íbúðir á Miðnesheiði. Svæðið hefur verið 

endurnefnt og heitir í dag Ásbrú. Í kjölfar brotthvarf hersins myndaðist umræða um hvað 

skyldi gera við svæðið. Úr varð að stofnaður var skóli, sem nefndur var Keilir. Nú til dags 

eru fyrrum íbúðir varnarliðsins notaðar m.a. fyrir nemendur Keilis. Í kjölfar bankahrunsins 

2008 jókst atvinnuleysi meira en annars staðar á landsvísu. Margir samverkandi þættir 

ollu því, m.a. samdráttur í flugi og flutningastarfsemi og stöðvun framkvæmda í 

mannvirkjagerð kom einna þyngst fram á Suðurnesjunum, árið 2007 starfaði um 12% 

vinnuaflsins við byggingaframkvæmdir sem voru talsverðar á svæðinu fyrir hrun. 

(Vinnumálastofnun, 2007) 

Fleiri þættir spila þó inn í. Hlutfall öryrkja á Suðurnesjum er fyrir ofan landsmeðaltal. 

Árið 2012 var hlutfallið 10% á Suðurnesjum samanborið við 7,5% á landsvísu 

(Suðurnesjavaktin, 2013). Menntunarstig á Suðurnesjum íbúa á Suðurnesjum er töluvert 

lægra, en einungis 17,7% íbúa á því svæði hafa háskólamenntun á meðan landsmeðaltalið 

er 33%. Hugsanlega skýrist lægra menntunarstig á svæðinu meðal annars af því að lengi 

vel voru vel launuð störf í boði bæði hjá varnarliðinu og í sjávarútvegi, sem dró úr þörfinni 

fyrir ungt fólk á Suðurnesjum fyrir að sækja sér framhaldsmenntun eftir að skólaskyldu 

lauk (Samband sveitarfélaga á Suðurnesjum, 2013). 

4.1 Stóriðjuverkefni á Suðurnesjum 

Mörg stór atvinnutækifæri á Suðurnesjum hafa verið í umræðunni á síðastliðnum árum 

og miklar væntingar verið um að stóriðjuverkefni kæmu svæðinu til bjargar. Stærsta 

verkefnið sem lengi hefur verið beðið er álver í Helguvík, en allt frá árinu 2004 hefur 

verkefnið verið í undirbúningi af hálfu Norðuráls (Norðurál, e.d.-a). 

Sameiginleg aðgerðaáætlun var undirrituð í maí 2005 af fulltrúum Norðuráls, 

Reykjanesbæjar og Hitaveitu Suðurnesja um að kanna fýsileika þess að starfrækja álver í 

Helguvík (HS Orka, 2005). HS Orka gerði samkomulag við Norðurál í apríl 2007 um 

afhendingu  á orku frá 150 MW orkuveri, en annað samkomulag var síðan gert við 

Orkuveitu Reykjavíkur um sölu á 100 MW til álversins í Helguvík. Því samkomulagi fylgdi 

viljayfirlýsing um sölu á 75 MW til hugsanlegra síðari áfanga álversins. 

Undirritaður var samningur milli Landsnets hf. og Norðurál varðandi raforkuflutning í 

október 2007. Bæjarstjórn Reykjanesbæjar samþykkti að veitta Norðuráli byggingaleyfi 

fyrir álverið á aukafundi í bæjarstjórn hinn 12. mars. 2008 og fyrsta skóflustungan að 

álverinu var tekin í júní sama ár. Umhverfisstofnun veitti starfsleyfi fyrir rekstur til að 

framleiða allt að 250.000 tonn af áli í kerskálum álvers í Helguvík (Umhverfisstofnun, 

2008). 

Deilur hafa staðið á milli HS Orku og Norðuráls um afhendingu á orku samkvæmt 

ofangreindu samkomulagi, einkum vegna ágreinings um túlkun á ákvæðum 

samkomulagsins. Ágreiningurinn er um hvert magn raforku til afhendingar sé og hvaða 

verð eigi að greiða fyrir orkuna. Norðurál stefndi HS Orku þann 19. júlí 2010 vegna 

ágreiningsins og niðurstaða gerðardóms var kunngjörð í desember 2011. Niðurstaðan var 

sú að orkusölusamningur væri í gildi en verðið á orkunni yrði að skila HS Orku viðunandi 

arðsemi.  

Þrátt fyrir þetta hefur ekki verið komist að niðurstöðu á milli aðila. HS Orka stefndi 

Norðuráli fyrir gerðardóm þann 10. júlí 2014 til að losna undan orkusölusamningnum. 

Ljóst þykir að vinni HS Orka málið má teljast mjög hæpið að álver í Helguvík rísi (Kjarninn, 

2014). 

Álversframkvæmdir myndu fljótt hafa umtalsverð áhrif á atvinnuleysi á svæðinu. Gert 

er ráð fyrir allt að 800 manns af Suðurnesjum komi til með að starfa við framkvæmdirnar 

ef af þeim verður þegar mest er, þrátt fyrir það er ekki hægt að gera ráð fyrir því allur sá 

fjöldi komi af atvinnuleysisskrá. Þrátt fyrir það má gera ráð fyrir að allmargir atvinnulausir 

fái vinnu við framkvæmdirnar er einnig líklegt að framkvæmdirnar verið mannaðar að 

hluti til að fólki sem hættir störfum annars staðar eða komi til starfa eftir að hafa lokið 

námi. Þegar álverið er risið er svo gert ráð fyrir því að um 600 störf verði til í álverinu 

ásamt hátt í 2000 afleiddum störfum sem tengjast álverinu og rekstri þess (Norðurál, e.d.-

b). 

4.2 Staðan á atvinnulífi Suðurnesja í dag 

Þegar fjármálahrunið gekk yfir var staðan á Suðurnesjum að mörgu leyti sérstæð þar sem 

svæðið hafði gengið í gegnum miklar hremmingar einungis tveimur árum áður þegar 

varnarliðið hvarf af landi brott. Suðurnesin skáru sig úr í samanburði við aðra landshluta 

og var atvinnuleysið á svæðinu þegar mest var u.þ.b. 15%. Mikill árangur virðist þó hafa 

náðst í baráttunni við atvinnuleysið á svæðinu, sem er nú að nálgast landsmeðaltal. í 

febrúar árið 2015 var það komið í 3,1% meðan það var einungis 2,6% á landsvísun 

(Vinnumálastofnun e.d.-b). 

4.2.1 Atvinnumöguleikar 

Undanfarna áratugi hefur byggð á Suðurnesjum að miklu leyti byggst upp í kringum tvær 

stoðir í atvinnulífinu, herstöð bandaríska varnarliðsins og sjávarútveginn. Í dag hefur 

staðan hinsvegar breyst og hafa fleiri stoðir bæst við. Meðal annars hefur svæðið notið 

góðs af nálægð við alþjóðaflugvöllinn í Keflavík, sem hefur stækkað mikið á umliðnum 

árum, ekki síst eftir gengissig krónunnar árið 2008 og eldgosið í Eyjafjallajökli árið 2011. 

Farþegum hefur sífellt fjölgað á umliðnum árum og á þessu ári er t.a.m. gert ráð fyrir 29% 

aukningu á ferðamönnum, sem er með mesta móti á heimsvísu miðað við íbúafjölda 

landsins. Suðurnesin hafa notið mjög góðs af þeirri aukningu sem hefur orðið í 

ferðamannastraumi til Íslands, en á árabilinu 2010 til 2015 má áætla að eitt af hverjum 

þremur störfum í hagkerfinu, sem skapast hafa, hafi orðið til vegna aukinna umsvifa í 

ferðamannaþjónustu (Íslandsbanki, 2016). 

Þegar varnarliðið hvarf af landi brott árið 2006 var stofnað sérstakt þróunarfélag til að 

halda utan eignir varnarliðsins eftir 60 ára veru þess á Íslandi. Félagið er opinbert félag 

sem rekið er af fjármálaráðaneytinu (Ásbrú, e.d.). Helstu markmið þess er að koma 

svæðinu sem varnarliðið skildi eftir sig í borgaraleg not og að efla samkeppnishæfni 

vinnuafls á Suðurnesjum, enda skarð fyrir skildi þegar varnarliðið fór. Fjöldi þess fólks sem 

glataði atvinnu sinni við brotthvarf varnarliðsins var með mjög sérhæfðri þekkingu og 

þjálfun af störfum sínum fyrir varnarliðið, sem ekki nýttist við margskonar önnur störf á 

íslenskum vinnumarkaði. Það kallaði á aukna samkeppnisfærni hjá því fólki við leit að 

nýjum störfum. Margar fjárfestingar hafa verið gerðar á svæðinu, meðal annars fyrir 

tilstilli þróunarfélagsinu. Á Ásbrú hefur myndast mikil fjöldi gagnavera fimm af þeim sex 

gagnaverum sem eru á landinu eru staðsett á svæðinu. Stærsta fjárfestingin á svæðinu er 

fjárfesting í gagnaver frá fyrirtæki sem ber nafnið Verne og nemur fjárfesting þeirra á 

svæðinu tugum milljarða og á árinu 2015 tryggði fyrirtæki sér um 13 milljarða króna til 

frekari uppbyggingar, sem var á þeim tíma næst stærsta tæknifjárfestingin á 

Norðurlöndunum (Víkurfréttir, 2016). Sem dæmi um aðrar fjárfestingar sem gerðar hafa 

verið á svæðinu er t.a.m. Fjárfesting hjá Alþjóðlegu líftæknifyrirtæki sem ber nafnið Algalíf 

en það fyrirtæki framleiðir andoxunarefni á Ásbrú (Morgunblaðið, 2013). Í Helguvík í 

Reykjanesbæ eru mörg verkefni bæði í bígerð og í gangi. Átta verkefni hafa verið í 

umræðunni  en þau stærstu eru bygging álvers sem hefur verið lengi í umræðunni ásamt 

byggingu tveggja kísilmálmverksmiðja(Vísir, 2014). Það verkefni sem er lengst komið í dag 

er bygging kísilmálmsverksmiðju hjá fyrirtæki sem ber nafnið United Silicon. Verksmiðja 

fyrirtækisins verður byggð upp í fjórum áföngum og er nú unnið hörðum höndum að 

byggingu fyrsta áfanga verksmiðjunar og eru á annað hundrað manns sem starfa við 

framkvæmdir þess áfanga og munu 65 varanleg stöðugildi skapast við þegar byggingu 

áfangans líkur og 50 stöðugildi við hina þrjá áfangana þannig að þegar kísilverksmiðjan er 

tilbúinn verða alls 215 stöðugildi sem er töluvert samanborið við stærð vinnumarkaðarins 

á Suðurnesjum einnig ef það er borið saman við þá sem notið hafa fjárhagsaðstoðar hjá 

Reykjanesbæ sem voru 330 talsins á árinu 2015 (Víkurfréttir, 2015). 

Mynd 4: Fjöldi aðila á fjárhagsaðstoð hjá Reykjanesbæ 

Heimild: Reykjanesbær, 2016 

 

 Almennt séð er því uppgangur í atvinnulífi á Suðurnesjum og stoðum þess fjölgar smá 

saman. Tímabundnar vinnumarkaðsaðgerðir í síðasta efnahagssamdrætti gætu hafa 

hjálpað til við flýtta endurreisn vinnumarkaðarins á svæðinu með því að viðhalda 

mannauði og hvetja til þess atvinnuleitendur héldust virkir og þeir misstu ekki tengsl sín 

við fyrirtæki og menntastofnanir. 

5 Vinnumarkaðsaðgerðir í kjölfar fjármálahrunsins 

Þær efnahagslegu þrengingar sem fylgdu í kjölfar bankahrunsins höfðu áhrif á marga 

þætti efnahagslífsins einn af stærstu þáttunum sem fylgdu hruninu var stórlega aukið 

atvinnuleysi frá því sem áður hafði þekkst hér á landi. Áður en fjármálahrunið reið yfir 

hafði Ísland notið mikillar atvinnuþáttöku ásamt litlu atvinnuleysi nánast alla tíð á 

tuttugustu öld og í upphafi þeirrar tuttugustu og fyrstu (Gylfi Zoëga og Ólafur G. 

Halldórsson, 2010). Í kjölfar hins aukna atvinnuleysis var ráðist í ýmis vinnumarkaðsúrræði 

og þau sem voru til staðar fyrir efld.  

5.1 Úrræði 

Vinnumarkaðsaðgerðir má skilgreina á ýmsan hátt, en formleg skilgreining í lögum um 

vinnumarkaðsaðgerðir nr. 55/2006 hljóðar þannig að með vinnumarkaðsaðgerðum sé átt 

við vinnumiðlun, mat á hæfni atvinnuleitanda og skipuleg úrræði sem eru til þess fallin að 

auka vinnufærni atvinnuleitanda. 

Vinnumarkaðsaðgerðir falla undir málefnasvið velferðarráðuneytisins en framkvæmd 

og skipulag aðgerðanna fellur undir verksvið Vinnumálastofnunar. Aðrar skilgreiningar má 

þó finna. Til að mynda er á vef Vinnumálastofnunar að finna skilgreiningu á markmiðum 

vinnumarkaðsúrræða:„Meginmarkmið vinnumarkaðsúrræða eins og þeirra sem kveðið er 

á um í reglugerðunum er að sporna gegn atvinnuleysi, auðvelda fólki í atvinnuleit að halda 

virkni sinni, stuðla að tengslum þess við atvinnulífið og skapa fólki leiðir til að bæta 

möguleika sína til atvinnuþátttöku á nýjan leik.“ (Vinnumálastofnun, e.d.-c). 

Fyrir árið 2008 reyndi ekki mjög mikið á framangreind lög um vinnumarkaðsaðgerðir, 

þar sem atvinnuleysi var takmarkað. Þegar efnahagsþrengingarnar helltust skyndilega yfir 

landið í kjölfar fjármálahrunsins jókst atvinnuleysið ört sem gerði atvinnuleitendum erfitt 

fyrir að fá störf að nýju eftir að hafa lent í atvinnumissi. Strax í nóvember 2008 lagði 

þáverandi félags- og tryggingamálaráðherra fram frumvarp til breytinga á lögum um 

atvinnuleysistryggingar. Tímabundið ákvæði var sett inn í lögin um að einstaklingar gætu 

fengið hlutabætur ef kæmi til þess að starfshlutfallið hjá þeim skertist. 

Hjá Vinnumálastofnun eftir að ástandið kom upp var fjölgað starsfólki til að þjónusta 

atvinnuleitendur, alls um 17 stöðugildi, strax haustið 2008 (minnisblað um aðg. Félm. 

ráðuneytissins). Þeim úrræðum sem Vinnumálastofnun bauð upp á eftir hrun má flokka í 

tvennt, hefðbundin úrræði og sérstök átaksverkefni.  Ásamt þessu var gripið til annarra 

aðgerða í kjölfar hrunsins. Má þar meðal annars nefna bráðabirgðaákvæði sem sett var i 

lög nr. 54/2006 um atvinnuleysistryggingar um greiðslu hlutabóta ásamt stofnun félagsins 

Starfs – vinnumiðlunar og ráðgjafar ehf. Starf var tilraunaverkefni til þriggja ára sem 

komið var á laggirnar í febrúar 2012 þegar Velferðarráðuneytið, Alþýðusamband Íslands 

(ASÍ) og Samtök atvinnulífsins (SA) gerðu með sér samkomulag um þjónustu við 

atvinnuleitendur (ASÍ, 2014, bls 141). Einnig var sett á fót verkefnið Stígur, sem var 

samstarfsverkefni á milli Vinnumálastofnunar og sveitarfélaga. 

Þau úrræði sem hér er fjallað um eru hin svokölluðu sérstöku átaksverkefni sem voru 

á vegum Vinnumálastofnunnar, hlutabætur samkvæmt ofangreindu bráðabirgðaákvæði 

laga um atvinnuleysistryggingar. 

5.2 Hlutabætur 

Í nóvember 2008, einungis einum mánuði eftir fjármálahrunið, lagði félags- og 

tryggingamálaráðherra fram frumvarp til breytinga á lögum um atvinnuleysistryggingar. 

Bráðabirgðaákvæði var sett í lögin til þess að auðvelda atvinnurekendum að skerða 

fremur starfshlutfall launþega sinna en að segja þeim alfarið upp. Farið var í þessa aðgerð 

með því markmiði að fleiri gætu haldið störfum sínum og til þess að halda fólki virku á 

vinnumarkaði og halda sjálfum sér virku bæði fyrir sig sjálft og samfélaginu til hagsbóta 

(Vinnumálastofnun, 2008).  

Aðgerðin var hugsuð til þess að milda áhrifin af hruninu á launþega, með því að draga 

úr uppsögnum. Þessi tilhögun átti að verða þess valdandi að fyrirtækin myndu varðveita 

þekkingu innan innan veggja sinna og halda tengslunum við starfsfólk sem þegar hafði 

verið þjálfað upp til að gegna viðkomandi störfu. Þannig yrði aðgangur fyrirtækjanna að 

bestu mögulegu starfsmönnum auðveldari þegar efnahagslífið myndi ná sér á strik aftur, 

með því að ekki þyrfti að leita að þeim, heldur aðeins að auka við þá starfshlutfallið að 

nýju (Alþýðusamband Íslands, 2014).  

5.3 Ungt fólk til athafna 

Fljótlega eftir að fjármálahrunið skall á varð ljóst að atvinnuleysisstigið hafði aukist 

töluvert meira hjá yngri aldurshópum, líkt og sést í töflu 1 (Ungt fólk án atvinnu, bls 24). 

Skipaður var starfshópur úr tveimur ráðuneytum, félags- og tryggingamálaráðuneytinu og 

menntamálaráðuneytinu um stöðu ungra atvinnuleitanda í ágúst 2009 í ljósi þess mikla 

atvinnuleysis sem hópurinn bjó við.  

Skýrsla, sem var unnin fyrir ráðuneytin og kom út í nóvember 2009, bar heitið Ungt 

fólk án atvinnu. Í skýrslunni kom m.a. fram að helmingur þeirra sem voru atvinnulausir 

haustið 2009 voru langtímaatvinnulausir, en það er sá hópur sem er búinn að vera 

atvinnulaus í sex mánuði eða lengur. Á þeim tíma sem skýrslan kom út voru þrjátíu 

prósent þeirra, sem töldust til langtímaatvinnulausra, undir þrítugu. (Skýrsla – ungt fólk 

án atvinnu) 

Tafla 1: Atvinnuleysistölur eftir aldri 

Heimild: Vinnumálastofnun, e.d. 

 

 

Þegar niðurstöður skýrslunar lágu fyrir var ákveðið að koma á fót átaki á grundvelli 

hennar, átakið fékk nafnið Ungt fólk til athafna. Átakið hóf göngu sína 1. janúar 2010 

þegar félags- og tryggingamálaráðuneytið ýtti verkefninu af stað. Verkefnið var stórt í 

sniðum. Vinnumálastofnun var falin framkvæmd þess og bætt var við tíu nýjum ráðgjöfum 

til að sinna því . 

Á höfuðborgarsvæðinu var opnuð sér skrifstofa fyrir verkefnið en á öðrum stöðum 

voru það þjónustuskrifstofur Vinnumálastofnunar sem sáu um framkvæmdina.  

Þegar verkefnið fór af stað voru 3.200 atvinnuleitendur á aldrinum 16-24 ára 

atvinnulausir og voru 2.000 af þeim á höfuðborgarsvæðinu. Áhersla var lögð á 

snemmbært inngrip. Í því fólst að bjóða fólki þáttöku í virkniúrræði innan þriggja mánaða 

frá því að það hafði skráð sig án atvinnu hjá Vinnumálastofnun. Þau úrræði sem boðið var 

uppá fólust í því að bjóða einstaklingum starf, námstækifæri, starfsþjálfun eða þátttöku í 

öðrum verkefnum (Fræðslumiðstöð Atvinnulífsins, 2010). Átakið var síðan stækkað og tók 

einnig við fólki á aldrinum 25-29 ára (Velferðarráðaneytið e.d.). 

5.4 Þor – Þekking og reynsla 

Hinn 1. ágúst 2010 hóf Vinnumálastofnun sérstak átak gegn afleiðingum 

langtímaatvinnuleysis fyrir einstaklinga sem höfðu verið atvinnulausir í tólf mánuði eða 

lengur, með þáttöku í vinnumarkaðsúrræði. Þegar verkefnið fór af stað voru 4.000 manns 

búnir að vera atvinnulausir í eitt ár eða lengur, þar af 3.200 á suðurvesturhorni landsins. 

Ákveðið var stækka aldurshópinn sem Ungt fólk til athafna náði til, en líkt og áður hefur 

komið fram náði það til aldurshópsins 16-29 ára. ÞOR skyldi ná yfir eldri aldurshópn 29-

70 ára. (Velferðarráðaneytið e.d. og Vinnumálastofnun e.d.-c). 

5.5 Nám er vinnandi vegur 

Verkefnið „Nám er vinnandi vegur“ var samstarfsverkefni ríkisstjórnar Jóhönnu 

Sigurðardóttur við aðila vinnumarkaðarins um átak á sviði vinnumarkaðsaðgerða og í 

eflingu menntunar.  

Verkefnið var sett í gang í kjölfar tillagna frá vinnuhópi um mótun aðgerðaáætlunar á 

sviði vinnumarkaðsúrræða, starfs- og endurmenntunar og endurhæfingar 

(Alþýðusamband Íslands, 2014, bls 147). Markhópurinn sem verkefnið beindist að voru 

einstaklingar yngri en 25 ára. Vinnumálastofnun sá um framkvæmd verkefnisins fyrir þann 

hóp sem átti rétt til greiðslu atvinnuleysisbóta en mennta- og menningamálaráðuneytið 

fyrir þann hóp sem ekki átti nein réttindi hjá Atvinnuleysistryggingarsjóði og voru þar af 

leiðandi ekki skráðir atvinnuleitendur hjá Vinnumálastofnun. 

Þær aðgerðir sem fyrst var farið í voru tvíþættar: Annars vegar að tryggja öllum sem 

eftir því leituðu og fullnægðu inntökuskilyrðum námstækifæri í framhaldsskólum haustið 

2011. Hins vegar að skapa námstækifæri fyrir allt að 1.000 atvinnuleitendur í 

framhaldsskólum, frumgreinadeildum, háskólum og framhaldsfræðslu. Þeir einstaklingar 

sem höfðu verið skráðir án atvinnu hjá Vinnumálastofnun í að minnsta kosti sex mánuði 

fengu tækifæri til þess að stunda fullt nám og þiggja atvinnuleysisbætur á sama tíma út 

fyrstu önnina. (Samband íslenska sveitarfélaga, 2013) 

5.6 Vinnandi vegur 

Verkefnið „Vinnandi vegur“ fólst í því að auðvelda fyrirtækjum fjárfestingu í nýjum 

störfum með því að veita þeim ráðningarstyrk úr atvinnuleysistryggingasjóði, sem nam 

allt að því fullum atvinnuleysisbótum ásamt 8% framlagi í lífeyrissjóð. Fjárhæð 

ráðningarstyrksins fór eftir aðstæðum þess sem ráðinn var í starf og fór hækkandi eftir 

því sem hann hafði verið atvinnulaus lengur. Þannig var greiddur fullur ráðningarstyrkur 

sem nam allt að því fullum atvinnuleysisbótum, ásamt 8% mótframlagi,  með þeim sem 

höfðu verið án vinnu í 12 mánuði eða lengur. Ef viðkomandi hafði verið atvinnulaus 

skemur var ráðningastyrkurinn miðaður við bótarétt starfsmannsins í allt að sex mánuði. 

Þannig var hinn hagræni hvati til fyrirtækja, til ráðninga, sterkari eftir því sem sá sem 

hreppti starfið hafði verið atvinnulaus lengur. Úrræðinu var því beint að fyrirtækjum, en 

kom þeim atvinnuleitendum best sem verst voru staddir, að því leyti að þeir höfðu verið 

hvað lengst án atvinnu. Verkefnið var tímabundið og því var meðal annars ætlað að lækka 

skráð atvinnuleysi hjá Vinnumálastofnun um 0,7%. (Alþýðusamband Íslands, 2011) 

Í aðdraganda verkefnisins átti að passa sérstaklega uppá það verkefnið myndi ekki 

leiða til röskunar á samkeppni á vinnumarkaði eða að verkefnið yrði misnotað af hálfu 

einstaklinga eða fyrirtækja. Þegar lagt var mat á árangur verkefnisins kom í ljós að tæplega 

1.400 samningar voru gerðir um ráðningar atvinnuleitenda á grundvelli verkefnisins. 

Vinnumálastofnun sá um flesta ráðningasamninga sem gerðir voru á grundvelli 

verkefnisins eða um 85% en sjálfstæðir vinnumiðlarnar 15%. Í Skýrslu Félags og 

húsnæðismálaráðherra um árangur vinnumarkaðsaðgerða kemur fram að markmið 

verkefnisins var meðal annars að (Skýrsla félags og húsnæðismálaráðherra, bls 34): 

i. Auka nýráðningar og fjölga störfum, 

ii. Einfalda eins og unnt er ráðningarferli atvinnurekenda á grundvelli 
starfstengdra vinnumarkaðsaðgerða, 

iii. Auka hagkvæmni atvinnurekenda við að ráða til starfa þá sem höfðu 
verið lengi skráðir án atvinnu og auka þannig möguleika umræddra 
atvinnuleitenda á vinnumarkaði, 

iv. Styrkja stöðu einstaklinga sem voru við það að fullnýta rétt sinn inann 
atvinnuleysistryggingakerfisins og auka þannig líkur á ráningu 
þeirra.“(Velferðarráðaneytið, Félags og Tryggingamálaráðherra) 



 

32 

5.7 Starf - Vinnumiðlun og ráðgjöf 

Þann 10. febrúar 2012 gerðu  velferðarráðuneytið, Alþýðusamband Íslands (ASÍ) og 

Samtök atvinnulífsins (SA) með sér samkomulag um þriggja ára tilraunaverkefni um 

þjónustu við atvinnuleitendur. Utan um verkefnið stofnuðu ASÍ og SA félag sem nefnt var 

Starf – vinnumiðlun og ráðgjöf ehf. 

Áætlaður heildarkostnaður vegna verkefnisins var áætlaður 300 milljónir króna auk 20 

milljóna króna sem verja átti í gæðaeftirlit og mat á árangri þess. Verkefnið var uppbyggt 

á þann hátt að atvinnuráðgjafar á vegum Starfs höfðu aðsetur á þjónustumiðstöðvum 

stéttarfélaganna, og liðsinntu þar félagsmönnum stéttarfélaganna. Hlutverk ráðgjafanna 

var meðal annars að veita skjólstæðingum sínum aðstoð við atvinnuleit, veita þeim 

ráðgjöf og beina þeim sem þeir töldu hafa fyrir það þörf í vinnumarkaðsúrræði. (ASÍ, 2014 

og Starf, e.d.)   

Hugmyndin með verkefninu var sú að með því að færa atvinnuleitendur nær sínu eigin 

stéttarfélagi og með aðkomu SA væri hægt að gera þjónustuna persónulegri og gera 

vinnumiðlunarþátt þjónustunnar markvissari en áður hafði þekkst. Verkefnið var byggt á 

yfirlýsingu ríkisstjórnarinnar frá 5. maí 2011 sem hún gaf út í tengslum við gerð 

kjarasamninga það árið, en þar segir: (Alþýðusamband Íslands, 2011) 

Stjórnvöld eru reiðubúin til þess að vinna með aðilum vinnumarkaðarins að 

endurskoðun laga um atvinnuleysistryggingar og vinnumarkaðsaðgerðir. 

Sem hluta af þeirri vinnu verður ráðist í sérstakt tilraunaverkefni um 

þjónustu við atvinnuleitendur innan ramma gildandi laga í því skyni að 

stuðla m.a. að virkari vinnumarkaðsaðgerðum og vinnumiðlun, sem að 

umfangi nái til allt að fjórðungs atvinnuleitenda. 

Velferðarráðuneytið í samráðu við aðila vinnumarkaðarins og 

Vinnumálastofnun skipuleggi verkefnið með hliðsjón af framkomnum 

hugmyndum aðila vinnumarkaðarins á almennum vinnumarkaði um faglega 

stýringu miðlægs aðila á þeirra vegum en að stéttarfélög verði í verkefninu 

helstu veitendur þjónustunnar. Framvinda tilraunaverkefnisins verður 

metin reglubundið og reynslan af því nýtt við endurskoðun laganna. 
 

Formleg starfsemi Starfs hófst við ráðningu framkvæmdastjóra, Þorsteins Fr. 

Sigurðssonar sem var ráðinn í mai 2012.  Félagið gerði svo þjónustusamning við 

Vinnumálastofnun hinn 1. ágúst. Markmið samningsins við Vinnumálastofnun var að efla 

vinnumiðlun og stuðla að virkari vinnumarkaðsaðgerðum. Í þessum verktakasamningi 

fólst að félagið hefði yfirumsjón með þjónustu og ráðgjöf í tengslum við vinnumiðlun og 

vinnumarkaðsaðgerðir til félagsmanna þeirra félaga sem heyrðu undir tilraunaverkefnið 

og voru skráðir án atvinnu. Þessi félög voru: (ASÍ, 2014) 

a) Á Austurlandi: Aðildarfélög Alþýðusambands Íslands. 

b) Á Suðurnesjum: Verkalýðs- og sjómannafélag Keflavíkur, Verkalýðsfélag 

Grindavíkur, Sjómanna- og vélstjórafélag Grindavíkur, Verkalýðs- og 

sjómannafélag Sandgerðis og FIT – Félag iðn- og tæknigreina.  

c) Á höfuðborgarsvæðinu: VR, FIT – Félag iðn- og tæknigreina og Byggiðn – Félag 

byggingamanna (áður Fagfélagið). 

 

Nokkurn tíma tók fyrir ráðgjafana að læra á þjónustuna, en einungis þrír af tíu 

ráðgjöfum höfðu fyrri reynslu af ráðgjöf til atvinnuleitenda. Þeir þurftu meðal annars að 

læra á gagnagrunn Vinnumálastofnunar, á verkferla og þjónustuna almennt. Í upphafi 

voru 2.275 atvinnuleitendur í þjónustu hjá Starfi, sem var 26,2% af heildarfjölda 

atvinnuleitenda miðað við þá sem voru í þjónustu hjá Vinnumálastofnun á sama tíma (ASÍ, 

2014). 

Í byrjun árs 2013 hófst nýtt átaksverkefni sem sniðið var fyrir atvinnuleitendur sem 

kláruðu bótarétt sinn um áramótin 2012/2013 og á árinu 2013. Verkefnið var mjög 

umfangsmikið og reyndist vinnuálag á starfsfólk Starfs vegna þess mikið. Vegna þess 

hversu tímafrekt og krefjandi verkefnið var gafst ekki mikill tíma í almenna vinnumiðlun 

og ráðgjöf utan þess. Þegar leið á árið minnkaði álagið vegna Liðsstyrks og gafst 

ráðgjöfunum þá tími til þess að sinna vinnumiðlunarþættinum betur (ASÍ, 2014). 

Í september 2013 hófst markaðsverkefni sem með það að markmiði að ná tengingu við 

fyrirtæki sem greiddu félagsgjöld til þeirra stéttarfélaga sem stóðu að Starfi. Verkefnið 

fékk heitið Flugtak. Til þess að fá fyrirtækin til liðs við verkefnið var meðal annars sent út 

kynningarefni til þeirra, ásamt hringingum og heimsóknum. Markmiðið var að með betri 

tengingu við fyrirtækin ykjust möguleikar vinnumiðlunarinnar á því að fyrirtækin væru 

móttækileg fyrir umsóknum frá atvinnuleitendum sem nytu aðstoðar vinnumiðlara (Starf, 

e.d. og ASÍ, 2014). 

Það sem eftir lifði af verkefninu þangað til 31. maí 2015 var áherslan áfram á 

vinnumiðlunina líkt og lagt var upp með í Flugtaksverkefninu. 

Tafla 2 : Samanburður á milli atvinnuleitenda hjá Starfi og Vinnumálastofnun 

Heimild : ASÍ,2014 

 

Á töflu 2 sést að umtalsverður munur er á þækkun einstaklinga úr þjónustu hjá Starfi 

heldur en hjá Vinnumálastofnun og munar um 9% prósent.  

5.8 Liðsstyrkur 

Í kjölfar hrunsins var réttur til atvinnuleysisbóta lengdur úr þremur árum í fjögur 

(Velferðarráðaneytið, 2010). Á árinu 2012 varð ljóst að fjöldi fólks myndi missa rétt sinn 

til atvinnuleysisbóta á næstu misserum og gerðu því sveitarfélögin, ríkið og aðilar 

vinnumarkaðarins með sér samkomulag um átaksverkefni sem fékk heitið Liðsstyrkur  

Þegar verkefnið var sett á laggirnar var stefnt að því að bjóða öllum þeim sem voru við 

það að fullnýta bótarétt sinn eða höfðu fullnýtt hann á tímabilinu frá september 2012 

fram til 31. desember 2013, sem voru samtals 3.700 manns, starf eða endurhæfingu eftir 

því hvort ætti betur við í hverju tilfelli fyrir sig. Markmiðið var í raun að enginn myndi falla 

af atvinnuleysisbótum án þess að fá tilboð varðandi framhaldsúrræði. Verkefnið var sett 

á laggirnar í janúar 2013  (Vinnumálastofnun, 2012 ). 

Til þess að fá atvinnurekendur til þátttöku í verkefninu var sá háttur hafður á að 

atvinnuleysistryggingasjóður niðurgreiddi stofnkostnað með hverri ráðningu með styrk 

sem næmi grunnatvinnuleysisbótum, ásamt 8% framlagi í lífeyrissjóð sem var samtals 

186.417 kr. á þeim tíma. Atvinnurekandinn myndi því gera hefðbundinn 

ráðningarsamning við atvinnuleitanda og greiða honum laun samkvæmt þeim 

kjarasamningi sem gilti hverju sinni. Fyrstu sex mánuðina myndi styrkurinn nema 100% af 

grunnatvinnuleysisbótum með mótframlaginu og til sjö mánaða ef einstaklingurinn væri 

í 80% starfshlutfalli.  

Verkefnið var sett upp með þeim hætti að 100% styrkurinn yrði greiddur út fram til 31. 

mars en eftir það myndi hann lækka niður í 90% fyrir störf sem ráðið væri í frá 1.apríl til 

31. maí og í 80% frá þeim tíma. Á meðal skilyrða sem atvinnurekendum voru sett, svo þeir 

fengju að ráða inn fólk samkvæmt þessu, var að ráðningin fæli í sér fjölgun starfsmanna 

á vinnustaðnum og að a.mk. einn launamaður væri á launaskrá hjá fyrirtækinu. 

Fyrir þá einstaklinga sem höfðu verið skemur en 42 mánuði á atvinnuleysisbótum var 

boðið að fá svokallaðan biðstyrk. Biðstyrkurinn nam fyrri upphæð bótaþegans í allt að sex 

mánuði eða þangað til hann fengi að lokum starf (Samband íslenska sveitarfélaga, 2013). 

6 Samræmi vinnumarkaðsúrræða og kenninga 

6.1 Mannauðskenningin 

Mannauðskenningin gengur út á þá fjárfestingu sem fólk ver meðal annars í menntun, 

starfsþjálfun og fjárfestingu í bættri heilsu ásamt öðrum þáttum. Þetta samsvarar sig við 

mörg af þeim vinnumarkaðsúrræðum sem gripið var til í kjölfar áfallsins sem reið yfir 

landið á haustmánuðum 2008. 

Hvað varðar hlutabætur má segja að þær hafi til að mynda stuðla að varðveislu 

mannauðs og haldið mannauði innan fyrirtækja. Úrræðið var sérstaklega gagnlegt fyrir 

eldra fólk á vinnumarkaði, vegna þess að eldra fólk hefur minni hvata til þess að leita sér 

frekari menntunar sem helgast af því að núvirtur ábati af námi minnkar með aldrinum. 

Úrræðið var einnig sérstaklega gagnlegt fyrir þá starfsmenn sem bjuggu yfir sértækri 

þekkingu, sem þau gátu ekki nýtt sér á öðrum vinnustöðum til dæmis starfsfólk í 

kerskálum álvera. Það að sá hópur hafi fengið tækifæri til að halda áfram störfum í 

hlutastarfi frekar en að þurfa að leita sér að starfi á öðrum vettvangi kom þessum hópi 

afar vel í ljósi þeirra sérhæfingar. 

Hvað varðar úrræðið Nám er vinnandi vegur má tvímælalaust segja að það stuðli að 

uppbyggingu mannauðs, sérstaklega fyrir fólk sem hvorki hafi haft menntun né átt rétt til 

atvinnuleysisbóta. Fólki sem hafði verið atvinnulaust í sex mánuði eða lengur var boðið 

að hefja fullt nám á fullum atvinnuleysisbótum og fékk það þannig öflugan hvata til sækja 

sér menntun. 

Úrræðin Vinnandi vegur og Liðsstyrkur fólu í sér ráðningastyrk til fyrirtækja úr 

atvinnuleysissjóði, sem nam allt að því fullum bótum ásamt 8% mótframlagi í lífeyrissjóð. 

Styrkurinn fór hækkandi eftir því sem viðkomandi hafði verið atvinnulaus lengur. 

Það er í samræmi við mannauðskenningu að því leyti að úrræðið veitti hagrænan hvata 

fyrir fyrirtæki til þess að ráða fólk sem hafði glímt við langvarandi atvinnuleysi í ný störf. 

Þetta hjálpaði þeim mest, sem mest þurftu á hjálp að halda, því fyrirtækjum hættir til þess 

að líta svo á að langtímaatvinnulausir búi yfir minni mannauði en aðrir. 

6.2 Áhrif á heldni 

Þegar litið er til heldni á vinnumarkaði má sjá ýmis konar samræmi í þeim 

vinnumarkaðsúrræðum sem beitt var. 

Í Ungt fólk til athafna og Þor, þekking og reynsla var miðað að því að minnka heldni 

fólks í atvinnuleysi og byggðist það á þeirri vitneskju að eftir því sem fólk er lengur 

atvinnulaust, því minni verða líkurnar á því að það fái starf. Úrræðin miðuðu að því að 

halda fólki virku, koma því í ný störf eins fljótt og hægt var, en koma því að öðrum kosti í 

samband við vinnustaði og menntastofnanir með starfsþjálfun og fræðslu. 

Vinnandi vegur og Liðsstyrkur, sem fólu í sér ráðningastyrk til fyrirtækja úr 

atvinnuleysissjóði, voru sömuleiðis með áherslur sem áttu vel við heldnishugtakið þar 

sem þau miðuðu bæði að því að auka hvata fyrirtækja til þess að ráða það fólk sem hafði 

verið atvinnulaust til lengri tíma. 

Þá má segja að Nám er vinnandi vegur eigi einnig við í þessu samhengi þar sem úrræðið 

gaf fólki tækifæri á því að mennta sig, sem hefði að öðrum kosti annars flosnað upp úr 

námi, sem hefði valdið því að færni þeirra á vinnumarkaði hafi verið minni. Þar af leiðandi 

efldi úrræðið mannauð umrædds hóps og gerði að betri ráðningarkosti fyrir 

atvinnurekendur.  

6.3 Pörunarlíkanið 

Pörunarlíkanið lýsir í raun ríkjandi aðstæðum í kringum það ferli þar sem atvinnuleitendur 

leita sér að starfi og atvinnurekendur reyna að finna sér starfskraft. Það á sér margs konar 

samsvörun í vinnumarkaðsúrræðunum sem um ræðir. 

Pörunarlíkanið brtist í Hlutabótunum með því að draga úr leitunarkostnaði fyrirtækja 

eftir nýjum starfsmönnum þegar kemur að því að auka umsvif á ný eftir að ástandið 

batnar eftir þrengingar í rekstri. Fyrirtækin gátu, með því að notast við hlutabætur, haldið 

í hæft starfsfólk á samdráttartímum og þurftu því ekki að leggja í kostnað við að fylla í laus 

störf sem hefðu að öðrum kosti myndast með hreinum uppsögnum. 

Þar sem hagnaður fyrirtækja ræðst af núvirði þess tekjustreymis sem fyrirtækið aflar 

með framleiðslu sinni er líklegt að ef fyrirtækjum er gert kleift að halda í reynda 

starfsmenn, þá nái þau að halda sömu virkni innan fyrirtækisins og sömu framleiðslugetu, 

enda er þekking ein af helstu auðlindum sem fyrirtæki búa yfir. 

Þá er einnig mögulegt að þessi aðgerð gæti hafa stuðlað að því að þegar atvinnulífið 

náði sér á strik aftur hafi fyrirtækin haft aðgang að starfsfólki með mikla framleiðni og 

þurftu því ekki að eyða eins miklu fjármagni og ella við að leita af nýjum starfsmönnum. 

Starfsmannaveltan var því minni en ella og fyrirtækin því fremur í stakk búinn vegna þess 

hagræðis sem hlýst af því til að auka við starfsmannafjöldan hjá sér. 

Verkefnið Ungt fólk til athafna fól meðal annars í sér aukinn fjölda ráðgjafa hjá 

Vinnumálastofnun. Hlutverk þeirra var margþætt m.a. að vinnumiðlun sem fólst í að 

hjálpa einstaklingum að finna sér starf og bjóða þeim laus störf sem voru í boði á þessum 

tíma. Með því að fjölga ráðgjöfum hjá Vinnumálastofnun minnkar það kostnað 

einstaklinga við að leita sér að starfi ásamt því að auka upplýsingaflæði á milli aðila á 

vinnumarkaði sem gerir vinnumarkaðinn skilvirkari. Allt er þetta í samræmi við 

pörunarkenninguna. 

Hvað varðar Nám er vinnandi vegur sýnir fjöldi rannsókna sem gerðar hafa verið í 

gegnum tíðina frammá að ungmenni sem hafa einungis lokið lítilli menntun eða 

grunnmenntun eru síður líklegri til þess að uppfylla þær væntingar og kröfur sem 

fyrirtækin gera til þess markhóps sem þau eru að leitast eftir að fá í starf hjá sér. 

Framleiðni einstaklingana eykst við aukna menntun, þannig að með því að opna 

menntastofnanirnar fyrir auknum fjölda nemenda jókst mannauður einstaklinga sem nýtu 

sér úrræði augljóslega. Með sívaxandi þörf fyrir menntaðari vinnuafli sem er raunin nú til 

dags með aukinni nútímavæðingu má leiða líkum að því að með þessari aðgerð hafi líkur 

atvinnulífsins aukist á að fylla í laus störf á vinnumarkaði, og forðað okkur frá þeim 

vítahring sem Finnar lentu í á 9. áratugnum í kreppunni hjá sér. Þessi áhersla á  á vel við 

pörunarkenninguna og áherslur hennar á þann kostnað sem fyrirtæki standa frammi fyrir 

við ráðningu starfsfólks. 

Vinnandi vegur og Liðsstyrkur eru, eins fram hefur komið, keimlík úrræði sem sem fólu 

í sér ráðningastyrk til fyrirtækja úr atvinnuleysissjóði. Þau hafa bæði skírskotun til 

pörunarkenningarinnar þar sem að með því að gefa fyrirtækjum meðgjöf með 

atvinnulausum einstaklingum tókst líklega að koma í veg fyrir að stór hópur einstaklinga í 

þessu tilviki hefði dregið úr þeirri fyrirhöfn sem þeir lögðu í atvinnuleit eða jafnvel misst 

tengsl sín algerlega við vinnumarkaðinn.  

Með því að veita þessum hópi snemmbært inngrip var bæði verið að koma í veg fyrir 

færniskerðingu hjá hópnum og auka pörun á vinnumarkaðnum þar sem minni líkur eru á 

því að fólkið missi tengsl sín við vinnumarkaðinn. Svo vísað sé í jöfnu 1 þar sem M0 táknar 

miðlun upplýsinga á milli aðila  á vinnumarkaði, eykur virkt hlutfall µ fjölda þeirra 

atvinnulausra sem eru í virkri vinnuleit og veldur því að atvinnuleitandi á auðveldara með 

að finna sér starf heldur en áður. 

 

Mynd 5: Áhrif bættrar vinnumiðlunar á µ 

 

 

6.4 Innherja- og útherjakenningin 

Innherja- og útherjakenningin snýst í grófum dráttum um aðstöðumun milli innherja 

og útherja á vinnumarkaði og á sérhinar ýmsu birtingarmyndir í þeim úrræðum sem gripið 

var til á vinnumarkaði eftir hrun. 

Hvað varðar hlutabætur, getur sú aðgerð aukið á heldni á vinnumarkaði ef hún er til 

staðar til langs tíma og getur aukið á þrautseigju innherjana. Þetta helgast af því að 

innherjanir munu krefjast hærri launakjara og þar með taka hluta af niðurgreiðslunni til 

sín. Þetta á einkum við ef aðgerðirnar eru ekki einungis hugsaðar til skamms tíma. Ef 

svona aðgerðir eru til langs tíma geta þær læst vinnuaflið inní störfum með litla framleiðni 

og einnig er þekkt að þeir sem hafa minnstu færnina á vinnumarkaði og minnstu 

afkastagetuna eru þeir sem eru líklegastir til að fara á hlutabætur samkvæmt 

rannsóknum.  

Aðgerðrnar Ungt fólk til athafna og Þor, þekking og reynsla báru það í sér að geta styrkt 

stöðu útherjana þar sem þær gáfu þeim færi á að auka færni sína á vinnumarkaði með því 

að sækja sér aukna menntun. Þessar aðgerðir stuðluðu einnig að því að fólk varð virkara, 

sem augljóslega styrkti þau í að vera virkara í atvinnuleit og ná þannig að viðhalda 

tengslum við vinnumarkaðinn. 

Aðgerðirnar stuðluðu einnig að því að félagslegur aðstöðumunur sem skapast á milli 

út- og innherja minnkaði. Með því að opna skólana fyrir einstaklinga ná þeir fremur en 

ella að viðhalda tengslaneti sínu úti í samfélaginu. Ennfremur geta aðgerðir sem þessar 

minnkað félagslega útskúfun einstaklinga. 

7  Lokaorð 

Efnahagsfárviðrið sem gekk yfir landið í kjölfar hrunsins 2008 kom verulega illa niður á 

flestum fyrirtækjum og stofnunum með þeim afleiðingum að þau þurftu að draga 

verulega úr umsvifum og minnka við sig í starfsmannahaldi. Atvinnuleysi stórjókst í 

kjölfarið og var staðan á vinnumarkaði afar alvarleg á tímabili. 

Stjórnvöld, í samstarfi við sveitarfélög og aðila vinnumarkaðarins gripu til ýmissa 

ráðstafana til að bregðast við ástandinu. Meðal annars var atvinnurekendum gert kleift 

að halda fleira starfsfólki í vinnu en ella og þeir sem misstu vinnununa nutu meðal annars 

góðs af íhlutunum stjórnvalda og auknu aðgengi að menntun. 

Nú þegar litið er yfir farinn veg, tæpum átta árum eftir hrun, er staðan á vinnumarkaði 

gjörbreytt þar sem atvinnuleysi er aftur í sögulegu lágmarki og atvinnulífið í heildina litið 

í mikilli uppsveiflu.  

Í þessari ritgerð var leitast við að  gera grein fyrir helstu úrrræðum sem gripið var til á 

vinnumarkaði og þau svo borin saman við ýmsar kenningar og hugtök úr 

vinnumarkaðshagfræði. 

Í því ljósi má færa sterk rök fyrir því að úrræðin hafi haft ríka skírskotun til umræddra 

kenninga og jafnvel haft þau áhrif að neikvæð áhrif hrunsins á vinnumarkaðinn hafi verið 

minni og skammvinnri en útlit var fyrir þegar harðast var í ári.  

Í inngangi lagði ég fram rannsóknarspurninguna: „Hvaða vinnumarkaðsúrræðum var 

beitt á landsvísu eftir hrun og hvernig þau samrýmast helstu kenningum og hugtökum í 

vinnumarkaðshagfræði?“ og tel ég, að því sem fram kemur hér að ofan, að úrræðin eigi 

sér sterka stoð í kenningunum sem ég tek fram. 

